
 

 
 

ԻՎԱՆ ԿԱԼԱՄՅԱՆ. ՋՈՒԹԱԿԻ ՄԱՆԿԱՎԱՐԺՈՒԹՅԱՆ ԼԵԳԵՆԴԸ 

ՆԱՐԵԿ ՍԱՐԳՍՅԱՆ 

Ջութակի կատարողական արվեստի շուրջ երեքհարյուրամյա պատ-
մության մեջ կան անուններ, որոնք տարբեր ժամանակաշրջաններում պայմա-
նավորել են դրա զարգացման ընթացքը։ Այդ անուններից է հայազգի մեծա-
նուն ջութակահար և մանկավարժ Իվան Կալամյանը (1903-1981)։ 

Կալամյանը ջութակի կատարողական արվեստի ողջ պատմության 
ամենաականավոր մանկավարժներից է։ Նա կրթել է մեծագույն ջութակա-
հարների մի ողջ աստղաբույլ. մենակատարներ՝ Իցհակ Պերլման, Պինկաս 
Ցուկերման, Կյուգ Վա Չունգ, Մայքլ Ռաբին, Գլեն Դիկտերով, Միրիամ Ֆրիդ, 
Անի և Իդա Կավաֆյան քույրեր, Բերլ Սենովսկի, Էրիկ Ֆրիդման, Պոլ Ցու-
կովսկի, Գվարներիի լարային քառյակի առաջին ջութակահար Առնոլդ Շտայն-
հարդտ, LaSalle լարային քառյակի առաջին ջութակահար Վալտեր Լևին, Նյու 
Յորքի ֆիլհարմոնիկի կոնցերտմայստեր Դեյվիդ Նեդիեն և այլք։ Կալամյանի 
աշակերտները հաղթել են Մոնրեալի, Ինդիանապոլիսի, Չայկովսկու, Եղիսա-
բեթ թագուհու, Կարլ Ֆլեշի, Վենյավսկու, Պագանինիի, այլ խոսքով ասած` 
գրեթե բոլոր միջազգային հեղինակավոր մրցույթներում։ Նրա տասնյակ 
աշակերտներ դարձել են աշխարհի տարբեր նվագախմբերի կոնցերտ-
մայստերներ, կոնսերվատորիաների դասախոսներ և կամերային երա-
ժիշտներ։ Նման հաջողությամբ Կալամյանը, թերևս, համեմատելի է միայն 
Լեոպոլդ Աուերի հետ։ 

Իվան Կալամյանի պատմական դերը ջութակի մանկավարժության մեջ 
նախ և առաջ պայմանավորված է նրա ստեղծած մանկավարժական ավան-
դույթներով, մասնավորապես ջութակի տեխնիկային գիտական մոտեցում-
ներով, իսկ 1962 թ. հրապարակված նրա «Ջութակ նվագելու և դասավանդելու 
սկզբունքները» համարվում է ջութակի մեթոդներին նվիրված գրականության 
ողջ պատմության անկյունաքարային գրքերից մեկը։ 

Իվան Կալամյանը ծնվել է Թավրիզում (Իրան), հարուստ հայ վաճառա-
կանների ընտանիքում և փոքր հասակից ընտանիքով տեղափոխվել Մոսկվա։ 
1916-ին Կալամյանն ընդունվում է Մոսկվայի ֆիլհարմոնիկ դպրոց` ականավոր 
մանկավարժ և ջութակի ժամանակակից ռուսական դպրոցի հիմնադիրներից 

մեկի` Կոնստանտին Մոստրասի դասարան։ Մոսկվայի ֆիլհարմոնիկ դպրոցը 
հիմնադրվել էր 1883-ին և սկզբնական շրջանում մրցում էր Մոսկվայի կոն-
սերվատորիայի հետ1: 1922-ին ֆիլհարմոնիկ դպրոցը դառնում է կոնսերվա-
տորիայի առանձին ամբիոն2:  

Սովորելով Մոստրասի դասարանում` Իվանը կարճ ժամանակում 
արագորեն առաջադիմում է։ Երեք տարի հետո ավարտելով ֆիլհարմոնիկ 
դպրոցը՝ 1919-ին նա երկու մեծ մենահամերգ է նվագում և ընդամենը տասն-
վեց տարեկանում ընդունվում է հռչակավոր Մեծ թատրոնի նվագախմբի 
առաջին ջութակների խումբ, որտեղ այդ ժամանակ նվագում էր նաև նրա 
ուսուցիչը։ 

Անահիտ Ցիցիկյանը, ով Մոստրասին աշակերտել էր 1960-ականներին, 
վկայում է. «Մոստրասը սակավախոս էր, բայց Ի. Ղալամյանի մասին խոսում 
էր հատուկ ջերմությամբ։ (...) Մոստրասի խոսքերով` (...) նրա ելույթներում 
ուշադրություն էին գրավում երաժշտականությունը, մեկնաբանման կշռադատ-
վածությունն ու խորությունը»3: 

Հոկտեմբերյան հեղափոխությունից հետո Կալամյանների ընտանիքի 
վիճակը կտրուկ վատթարանում է։ Տասնվեցամյա Իվանը հայտնվում է 
բանտում, և միայն Մեծ թատրոնի ադմինիստրացիայի հետևողական ջանքերի 
շնորհիվ է նրան հաջողվում դուրս գալ բանտից և կրկին անցնել իր աշ-
խատանքին։  

1919-ին Կալամյանը հեռանում է Ռուսաստանից և, երեք տարի ապրելով 
Գերմանիայում, 1922-ին տեղափոխվում է Փարիզ։  

1922-1924-ին Փարիզի կոնսերվատորիայում Կալամյանն աշակերտում է 
ֆրանսիական դպրոցի երևելի ներկայացուցիչ Լյուսիեն Կապեին, ով հայտնի 
էր իր լարային քառյակով։ Կապեի ազդեցությունը Կալամյանի վրա մեծ էր, 
թեև Կալամյանը Փարիզ էր ժամանել արդեն իսկ որպես ուսումնառած ջու-
թակահար4: Այդ ազդեցությունը հիմնականում վերաբերում էր աղեղնային 
տեխնիկային, որը Կապեի մանկավարժության հիմնաքարն էր և ջութակի կա-
տարողական արվեստում ընդունված է ֆրանկո-բելգիական դպրոցի ժառան-
գություն համարել։ Դեռևս 1916-ին Կապեն հրատարակել էր «Աղեղի բարձրա-

                                                 
1 Schwarz B., Great Masters of the Violin, New York, Simon and Schuster Inc., 1983, p. 413. 
2 Green E. A. H, Miraculous Teacher: Ivan Galamian and the Meadowmount experience, 
Copyright E. A. H Green, 1993, p. 137. 
3 Ցիցիկյան Ա., Հայկական աղեղնային արվեստը, Երևան, 2001, էջ 188: 
4 Schwarz B., Great Masters of the Violin, New York: p. 373. 

գույն տեխնիկա» (ֆր. «La Technique supérieure de l'archet») հիմնարար աշ-
խատությունը, որը պատմության մեջ աղեղի տեխնիկային վերաբերող ամե-
նախորը ուսումնասիրություններից մեկն է։ 

1924-ին Կալամյանը մեծ հաջողությամբ նվագում է իր փարիզյան 
դեբյուտը՝ մամուլի կողմից արժանանալով հիացական գնահատականների։ 
Համերգի մասին Լը Մենեստրել թերթը գրում է. «Նա այն ջութակահարներից 
է, որոնք առանց որևէ կոշտության կամ փափկության մշտապես հասնում են ոչ 
միայն հնչյունի ճշգրտության, այլև անկեղծության»5: 

Փարիզյան դեբյուտից հետո Կալամյանը համերգային գործունեություն է 
սկսում և բազմաթիվ համերգներով հանդես գալիս թե՛ Ֆրանսիայում, թե՛ 
եվրոպական մի շարք երկրներում` արժանանալով քննադատների ուշադրու-
թյանը։ 

Թեև որպես մենակատար Կալամյանի առաջ մեծ հեռանկարներ էին 
բացվել, սակայն, ներքուստ զգալով իր մանկավարժական կոչումը, նա շուտով 
թողնում է մեծ բեմը` նվիրվելով բացառապես մանկավարժական գործունեու-
թյանը։ 

Դեռևս 1922-ից սկսած՝ Կալամյանը որպես ասիստենտ աշխատում է 
Լյուսիեն Կապեի դասարանում։ Երկու տարի անց` 1924-ին, նա դառնում է 
Փարիզի նորաբաց Ռուսական կոնսերվատորիայի ֆակուլտետի անդամ և 
համերգային գործունեության հետ մեկտեղ սկսում ակտիվորեն դասավանդել6։  

1924-ին Կալամյանի դասարան է ընդունվում չորսամյա հրաշամանուկ 
Պոլ Մականովիցկին, ում հետ նա աշխատում է մեծ խանդավառությամբ։ Մի 
քանի տարվա աշխատանքից հետո` 1930-ին, Մականովիցկին նվագում է իր 
առաջին մենահամերգը` մեծ հիացմունքի արժանանալով հանդիսատեսի և 
քննադատների շրջանում։ Թերթերը Մականովիցկուն համեմատում են դրա-
նից երկու տարի առաջ Փարիզի օպերայում հանդես եկած հրաշամանուկ 
Յեհուդի Մենուհինի հետ7: 

Մականովիցկու հաջողության հետ մեկտեղ արագորեն տարածվում է 
Կալամյանի հռչակը, որպես կախարդական մանկավարժի8, և նրա դասարան 

                                                 
5 Altomont C., Récital Jean Galamian (18 decembre), Le Ménestrel, 26.12.1924. 
6 Ռուսական կոնսերվատորիան ձևավորվել էր Ռուսաստանից հեռացած մշակութային 
գործիչների ջանքերով։ Կոնսերվատորիայի պատվավոր նախագահ է ընտրվում Սերգեյ 
Ռախմանինովը, ում անունով էլ կոնսերվատորիան անվանակոչվում է։ 
7 Schneider L., Un petit violoniste prodige, Le Petit Parisien, 1930.02.06.  
8 Green E. A. H, Miraculous Teacher: Ivan Galamian and the Meadowmount experience,  
p. 15-16. 

աշակերտների հոսք է սկսվում։ 
1933-ին Կալամյանի դասարան է ընդունվում մեկ այլ հրաշամանուկ` 

Վեդա Ռեյնոլդսը։ Ընդամենը չորս տարի անց Ռեյնոլդսը հաղթում է Կրեյսլերի 
անվան միջազգային մրցույթում` հետագայում դառնալով մեծանուն մանկա-
վարժ և երաժիշտ։ 

1930-ականների կեսերից Կալամյանը վեցամսյա ընդմիջումներով 
սկսում է դասավանդել Փարիզում և Նյու Յորքում։ Արդեն լեգենդար մանկա-
վարժի համբավ ունեցող Կալամյանը 1936-ին դառնում է Փարիզի կոնսեր-
վատորիայի ֆակուլտետի անդամ9, իսկ 1937-ին վերջնականապես մեկնում է 
ԱՄՆ, որտեղ, ի տարբերություն Եվրոպայի, առավել նպաստավոր պայմաններ 
կային նրա՝ հեռուն գնացող մանկավարժական նպատակներն իրականացնելու 
համար։ 

1941-ին Նյու Յորքում Կալամյանն ամուսնանում է ամերիկուհի Ջուդիթ 
Ջոնսոնի հետ։ 1944-ին Նյու Յորքի հյուսիսում գտնվող Էլիզաբեթթաուն գյու-
ղակի մոտ Իվան և Ջուդիթ Կալամյանները հիմնում են Մեդոումաունթ (անգլ. 
Meadowmont) ամառային երաժշտական դպրոցը։ Մեդոումաունթում յուրա-
քանչյուր ամառ յոթ շաբաթ անընդմեջ Կալամյանն ինտենսիվ գրաֆիկով ուսու-
ցում է կազմակերպում, որտեղ, բացի ջութակից, ուսուցանվում են նաև թավ-
ջութակ և լարային քառյակ։ 

Դպրոցի հռչակը, Կալամյանի մանկավարժական հաջողություններին 
զուգընթաց, արագորեն տարածվում է, և հետագա տարիներին Մեդոումաուն-
թում ուսում են ստանում համաշխարհային ճանաչում ստացած բազմաթիվ 
երաժիշտներ։ 

1944-ից Կալամյանը սկսում է դասավանդել Ֆիլադելֆիայի Կուրտիսի 
երաժշտական ինստիտուտում, ստանում ԱՄՆ քաղաքացիություն, իսկ երկու 
տարի անց աշխատանքի ընդունվում Ջուլիարդի դպրոցում` հետագայում 
դառնալով դպրոցի ջութակի բաժնի ղեկավարը։ 

Գրեթե վեց տասնամյակ տևած գործունեության ընթացքում Կալամյանը 
կրթում է ջութակահարների մի քանի սերունդ` դասավանդելով անհավա-
նական մեծ թվով աշակերտների։ Նրա ստուդիան տասնյակ տարիներ հրա-
շամանուկների սերիական արտադրություն էր հիշեցնում, որտեղ բացի իրենից 
բազմաթիվ ասիստենտներ էին աշխատում։ Կալամյանն ինքը տարբեր 
պարբերականությամբ միաժամանակ պարապում էր հարյուրից ավելի 
աշակերտների հետ։ 
                                                 
9 Campbell M., The Great Violinists, New York, Doubleday and Company, 1981, p. 214. 

Նրա բազմաթիվ աշակերտներ երկար տարիներ կանոնավոր կերպով 
սովորել են Կալամյանի դասարանում, իսկ շատերն էլ հիմնականում աշխա-
տում էին ասիստենտների հետ։ Մեծ թիվ էին կազմում նաև այն ջութակա-
հարները, ովքեր, կրթված լինելով այլ ուսուցիչների մոտ, Կալամյանի մոտ էին 
գալիս կատարելագործվելու նպատակով։ Կալամյանի ստուդիայի ընդգրկումն 
այնքան մեծ էր, որ քսաներորդ դարի երկրորդ կեսին ԱՄՆ-ում հազիվ թե 
գտնվեին հաջողակ ջութակահարներ, ովքեր այս կամ այն կերպ (ուղղակի կամ 
միջնորդավորված) առնչություն չունենային նրա ստուդիայի հետ։ 

Կալամյանի անունն ամենից առաջ հռչակված էր աջ ձեռքի տեխնի-
կայով («Գալամյան Բոուինգ». անգլ. Galamian Bowing, Կալամյանի աղեղնային 
տեխնիկա), որի հիմքը Լյուսիեն Կապեի աղեղնային տեխնիկայի ժառան-
գությունն էր։ 

Իվան Կալամյանի մանկավարժական հաջողության ծավալը ցույց տալու 
համար բավական է նշել մեկ փաստ. ամերիկյան հեղինակավոր Լևենտրիտի 
անվան միջազգային մրցույթի ողջ պատմության ընթացքում (վերջինը կայացել 
է 1981թ.) առաջին մրցանակի արժանացած բոլոր ջութակահարները (Դևիդ 
Նեդիենը, Բեթթի Ջին Հագենը, Առնոլդ Շտայնհարդտը, Իցհակ Պերլմանը, 
Պինկաս Ցուկերմանը, Կյուգ Վա Չունգը և Սերջիու Լուկան) եղել են Կալամ-
յանի աշակերտները։ 

Լևենտրիտը ջութակահարների և դաշնակահարների՝ ԱՄՆ-ի ամենա-
հեղինակավոր մրցույթն էր, որի հաղթողները հնարավորություն էին ունենում 
որպես մենակատար հանդես գալու ԱՄՆ-ի լավագույն սիմֆոնիկ նվագա-
խմբերի հետ։ Լևենտրիտի մրցույթը հայտնի էր իր բացառիկ խստությամբ։ 
Եթե ժյուրին գտնում էր, որ մասնակիցներից ոչ ոք արժանի չէր առաջին 
մրցանակի, այդ մրցանակային տեղը թափուր էր մնում։ Այդպես պատահեց 
1960-ին և 1976-ին։ 

Այս լույսի տակ ավելի քան խոսուն է այն փաստը, որ 1967-ին Կալամ-
յանի միանգամից երկու աշակերտներ` Ցուկերմանը և Չունգը արժանանում են 
առաջին մրցանակի, իսկ Սերջիու Լուկան նվագախմբերի հետ հանդես գալու 
իրավունք է ստանում։ 

1962-ին Կալամյանի բազմաթիվ աշակերտների հորդորով և Էլիզաբեթ 
Գրինի ու Ֆրեդերիկ Նոյմանի գործուն ջանքերով երկարամյա նախապատ-
րաստական աշխատանքներից հետո լույս է տեսնում Իվան Կալամյանի «Ջու-
թակ նվագելու և դասավանդելու սկզբունքները» գիրքը, որը ներառում է Կա-
լամյանի մեթոդների հիմնական դրույթները։ 

Հետագայում Ֆրեդերիկ Նոյմանի և Կալամյանի համահեղինակությամբ 
հրատարակվում են նաև «Ջութակի ժամանակակից տեխնիկա» երկհատոր 
վարժությունների գրքերը։ Առաջին հատորը` «Գամմաների և արպեջոների 
վարժություններ» (անգլ. «Scale and Arpeggio Exercises») լույս է տեսնում  
1966-ին։ Երկրորդ հատորը` «Երկձայն և բազմաձայն գամմաների և արպե-
ջոների վարժությունները» (անգլ. «Double and multiple Stops in scale and 
arpeggio exercises»)՝ 1977-ին։ 

Կալամյանի մանկավարժական վաստակը գնահատվում է արժանվույնս։ 
Նա ստանում է Կուրտիսի երաժշտական դպրոցի, Օբերլինի քոլեջի և Քլիվ-
լենդի երաժշտական ինստիտուտի պատվավոր կոչումներ, ինչպես նաև 
դառնում Լոնդոնի Երաժշտական թագավորական ակադեմիայի պատվավոր 
անդամ։ 

Հաջողությունները, սակայն, մեծ մանկավարժի կյանքը չեն փոխում։ 
Մինչև կյանքի վերջը, չնայած առողջական խնդիրներին, Կալամյանն ամեն օր 
արթնանում էր վաղ առավոտյան և դասավանդում ամբողջ օրը։ Եվ այդպես 
ամեն օր` ներառյալ կիրակի օրերը։  

Մեծանուն մանկավարժը վախճանվել է Նյու Յորքում 1981-ի ապրիլի  
14-ին` երկարատև հիվանդությունից հետո, Մանհեթենի իր բնակարանում։ 

 
ԱՄՓՈՓՈՒՄ 

 
Իվան Կալամյանը (1903-1981) ջութակի կատարողական արվեստի ողջ 

պատմության ամենաականավոր մանկավարժներից մեկն է։ Նա ծնվել է 
Թավրիզում, սովորել Մոսկվայում` Կ.Մոստրասի և Փարիզում` Լ.Կապեի 
դասարաններում, իսկ 1937-ին տեղափոխվել Նյու Յորք։ Մինչև կյանքի վերջը 
Կալամյանը դասավանդել է Կուրտիսի համալսարանում և Ջուլիարդի դպրո-
ցում։ Կալամյանի մանկավարժության յուրահատկությունը ռուսական և 
ֆրանսիական դպրոցների համադրությունն է։ Նրա ամենահռչակավոր աշա-
կերտներից են Մայքլ Ռաբինը, Իցհակ Պերլմանը, Պինկաս Ցուկերմանը, Կյուգ 
Վա Չունգը և այլք։ 

 
Բանալի բառեր - Կալամյան, ջութակ, մանկավարժություն, Մոստրաս, 

Կապե, Պերլման, Ռաբին, Ցուկերման, Ջուլիարդի դպրոց, Կուրտիս, Մեդոու-
մաունթ: 

ИВАН ГАЛАМЯН: ЛЕГЕНДА СКРИПИЧНОЙ ПЕДАГОГИКИ 

НАРЕК САРГСЯН 

Иван Галамян является одним из выдаюшихся педагогов в истории 
скрипичного исполнительского искусства. Он родился в Тебризе, учился сна-
чала в Москве, у К. Мостраса, потом - в Париже, у Л. Капе, а в 1937 году пе-
реехал в Нью-Йорк. До конца своих дней И. Галамян преподавал в Музы-
кальном институте Кёртис в Филадельфии и Джульярдской школе. Осо-
бенностью педагогоки Галамяна является его творческое сопоставление рус-
ской и французской школ исполнения.  Среди выдающихся  учеников  Галамя-
на - Майкл Рабин, Ицхак Перлман, Пинхас Цукерман, Кунг Ва Чунг и другие. 

 
Ключевые слова – Галамян, скрипка, педагогика, Мострас, Капе, Перл-

ман, Рабин, Цукерман, Джульярдская школа, Кертис, Медоумаунт.  
 

IVAN GALAMIAN: A LEGEND OF VIOLIN PEDAGOGY 

NAREK SARGSYAN 

Ivan Galamian (1903 -1981) is one of the most prominent pedagogues in the 
entire history of violin. He was born in Tabriz. He studied in Moscow in the class of 
K. Mostras, in Paris in the class of L. Capet. In 1937 he moved to New York. 
Galamian taught at the Curtis Institute of Music and Juilliard School till the end. 
The uniqueness of the Galamian violin pedagogy is that he incorportated aspects of 
both   Russian and French schools of violin technique in his approach. Among his 
most famous students are Michael Rabin, Itzhak Perlman, Pinchas Zukerman, 
Kyung-wha Chung and others.  

 
Key words – I. Galamian, violin, pedagogy, K. Mostras, L. Capet, I. 

Perlman, M. Rabin, P. Zukerman, Juilliard School, Curtis Institute of Music, 
Meadowmount School of Music. 

 




